
Fjósbygginganámskeið

Haldið verður fjósbygginganámskeið þann 22. janúar næstkomandi. Um er að ræða eins dags námskeið, fyrir kúabændur, um nýjungar varðandi aðbúnað nautgripa og hönnun á legubásafjósum, eftirlitskerfi, tæknilausnir og viðhald legubásafjósa. Óbeint framhald Fjósbyggingarnámskeiðanna sem haldin voru 1998-2000. Hámarksfjöldi um 18 manns.

Á námskeiðinu verður farið yfir nýjungar á sviði húsbygginga, innréttinga og fóðrunartækni í legubásafjósum. Þá verður farið yfir ýmsa þætti varðandi hönnun mjaltaaðstöðu og -tækni, bæði fyrir mjaltagryfjur og mjaltaþjóna. Auk þess verður eftirlit og eftirlitskerfi rætt sérstaklega en ýmsar áhugaverðar nýjungar eru nú aðgengilegar fyrir legubásafjós. Sérstök áhersla verður jafnframt lögð á hönnun aðstöðu fyrir geldneyti. Þá verður varið drjúgum hluta námskeiðsins í það að fara yfir reynslu hérlendra bænda af nýbyggðum fjósum og hvað þeir telja að skuli varast og hvað hafi tekist sérlega vel. Þetta er námskeið sem á erindi til allra kúabænda sem hafa staðið í framkvæmdum, eru að standa í framkvæmdum eða eru að huga að framkvæmdum.

Umsjón og kennsla: Snorri Sigurðsson, framkvæmdastjóri búrekstrar við LbhÍ.

Tími: þri. 22. janúar Kl. 09:00 – 17:30 (9 kennslustundir) í Sjálfstæðissalnum, Húnabraut 13, á Blönduósi (með fyrirvara um breytingar. Tekið verður tillit til hvaðan flestir þátttakendurnir koma).

Verð: 12.500.- (Hægt er að sækja um niðurgreiðslu úr Starfsmenntasjóði bænda)

Skráningafrestur til 16. janúar

Staðfestingargjald: Staðfesta þarf skráningu með því að millifæra 2200 kr (óafturkræft) á reikninginn 1103-26-4237, kt. 411204-3590.

Skráningar á endurmenntun@lbhi.is (fram komi nafn, kennitala, heimili, sími og hvaða námskeið) eða í síma 433 5033/ 433 5000.

Lambaskoðanir 

haustið 2007

Lambaskoðunarvertíðin gekk vel að vanda og voru fleiri lömb skoðuð á svæðinu en nokkru sinni. Alls voru skoðaðar 15.186 gimbrar og 2.757 hrútar á svæðinu. Flest lömb voru skoðuð á Ströndum eða alls 6.617 talsins, þar næst í V-Hún eða 6.073 og loks 5.253 í A-Hún. Lömbin voru almennt í góðu standi í haust, þó víða væri léttara en undanfarin ár. 

Við birtum hér lista yfir hæst stiguðu hrútana í hverri sýslu fyrir stig. Listinn miðast við hrúta sem náðu 86,5 heildarstigum. 

Eins og töflurnar gefa til kynna var mikið um efnilega hrúta á svæðinu. Það þarf svo sem ekki að undrast því löngu orðið ljóst að á svæðinu eru mörg af öflugustu sauðfjárbúum landsins.

Hrútarnir af sæðingastöðvunum eiga þarna marga syni, sérstaklega eiga Kveikur, Fróði, Máni og Frakksson marga geysiöfluga lamb​hrúta í þessum hóp. Þykkasti bakvöðvi mældist í haust 38 mm og var það annars vegar á Fróðasyni frá Víkum á Skaga og hins vegar á Kveikssyni frá Bergsstöðum á Vatnsnesi.   AMJ 

Ný gæðastýringarreglugerð

Ný reglugerð um gæðastýrða sauðfjárframleiðslu er komin út sem gildir frá 1. janúar 2008. Af nýmælum þar má helst nefna nokkur atriði:

· Nýir þátttakendur í gæðastýrðri framleiðslu þurfa nú að skila inn umsókn eigi síðar en 20. nóvember (var 30. júní) ef þeir óska eftir álagsgreiðslum á næsta almanaksári.

· Framvegis þarf að skila sauðfjárskýrslum eigi síðar en 1. febrúar á hverju ári (var 1. mars). Þeir sem eru að hefja gæðastýrða framleiðslu en hafa ekki verið í skýrsluhaldi þurfa að skila vorbók í síðasta lagi 20. júní.

· Matvælastofnun fer  nú með framkvæmd gæðastýrðrar sauðfjárframleiðslu. Búið er að leggja úrskurðarnefndina niður en ákvarðanir Matvælastofnunar má nú kæra til sjávarútvegs- og landbúnaðarráðherra innan þriggja mánaða.

· Búið er að fjölga gjalddögum gæðastýringargreiðslna. Eigi síðar en 15. mars ár hvert skal greiða framleiðanda fyrirframgreiðslu sem nema skal 35% af þeirri fjárhæð sem var heildarálagsgreiðsla hans á næstliðnu ári enda hafi hann ekki óskað eftir því að hætta í gæðastýringu og skilað forðagæsluskýrslu sem sýni að hann hafi sétt fé á vetur. Fyrirframgreiðsla þessi skal dregin frá við uppgjör sem fram fer eigi síðar en 25. nóvember.

Á slóðinni www.stjornartidindi.is er hægt að sjá reglugerðina í heild sinni.   KÓE
Hross á útigöngu

Síðustu mánuðir hafa einkennst af miklum umhleypingum sem hafa reynt mikið á útigangshross. Því má ætla að holdafarsástand þeirra sé víða lakara en oft áður á þessum tíma. Holdhnjóskar hafa m.a. sést á hrossum en þeir hafa hingað til verið lítt þekktir á okkar svæði. Hrossaeigendur eru því hvattir til að fylgjast vel með hrossum sínum og gæta þess að þau hafi aðgang að góðu skjóli og nægu fóðri.   KÓE
Málefni til Búnaðarþings 2008

Búnaðarþing 2008 hefst í byrjun mars.  Eins og kveðið er á um í samþykktum Bændasamtaka Íslands þá þurfa mál frá aðildarsamtökum sem taka á fyrir á þinginu að berast stjórn BÍ í síðasta lagi 20 janúar. Þeim aðilum (félagsmönnum eða aðildarfélögum) á svæði búnaðarsambandsins sem óska að koma málum til umfjöllunar á Búnaðarþingi er bent á að koma þeim málum á framfæri við framkvæmdastjóra BHS fyrir 20. janúar n.k í síma 451-2602 / 895-4365 eða á tölvupósti  gr@bondi.is . 

Stjórn BHS mun síðan fara yfir málin með búnaðarþingsfulltrúum svæðisins og senda þau til stjórnar BÍ.   GR

